
কেবা তিষ্ঠে মোর আগে যদি রোষি আমি,

হিমাদ্রিরে সম্বোধিয়া কহে তবে বীর;—

কি হে গিরি! কি ভাবিছ বিরস বদনে?

লেগেছে কি ভয় তব আমায় দেখিয়া?

নির্ঝর রূপেতে অশ্রু ঝরিছে যে দেখি।

ঘাড় তুলে কি দেখিছ?—পলাবার স্থান?

কোথায় পলাবে বল?—কে দিবে আশ্রয়?

হেন সাধ্য কার তোমা রক্ষিবারে পারে

মোর হাত হতে? তুমি দেখাও সত্বরে

কোথা সে কামিনী; তারে করহ বাহির

এখনি অবশ্য তুমি জান তার খোজ।

তুমিই ত প্রহরী আছ এই প্রদেশের।

দেখেছ, ধরেছি ধনু ভীম ভুজবরে,

যুজেছি সুতীক্ষ্ণ বাণ—তোমারি লাগিয়া?

এখনি, কাটিব শৃঙ্গ খণ্ড খণ্ড করি,

গুড়া করি দিব দেহ লৌহ দণ্ডাঘাতে,

পবন বাণেতে ধুলি উড়াব সাগরে।”

এত বলি বীরমদে মুগ্ধ বীরবর

আকর্ণ শুষিলা বাণ হিমাদ্রি উদ্দেশে,

অমনি উজ্জ্বল তেজে দেখা দিলা সতী;—

হিমাচল কুট যেন মুচুকি হাসিল!

রিস্মিত অন্তরে ধূম্র কহে সুগ্রীবেরে;—

